
वैदिक काल में इन्द्र सर्वश्रेष्ठ देवता थे। ऐसी मान्यता थी कि उनकी ही कृपा से वर्षा होती है जिसके कारण अन्न पैदा होता है। द्वापर युग में भगवान कृष्ण के समय में भी व्रज में लोग प्रतिपदा के दिन इन्द्र की पूजा करते थे। कृष्ण जी ने यह पूजा बंद कर दी और व्रज में स्थित गोवर्धन पर्वत की प्रतिष्ठा की। वे सब ग्वाल-बालों को लेकर गोवर्धन पर्वत पर गए। वहां साक्षात् रूप से कृष्ण जी ने गोवर्धन का रूप रखकर भोजन कर सब को संतुष्ट किया। इससे इन्द्र रुष्ट हो गए और व्रज में इतनी वर्षा की कि चारों ओर पानी-ही-पानी हो गया। कृष्णजी ने अपने हाथ के सहारे गोवर्धन पर्वत को उठा लिया। उसके नीचे सब गोप-गोपियों व गाय-बछडों को खडा करके व्रज की रक्षा की। वर्षा समाप्त होने पर सब को लेकर व्रज में लौटे। इन्द्र का अभिमान टूट गया, उन्हें हार माननी पडी। तब से यह पूजा होने लगी। इसी उपलक्ष्य में ५६ प्रकार के भोजन बनाकर भगवान का भोग लगाया जाता है। आरती, भजन, कीर्तन करके लोग उत्सव मनाते हैं। पर्वत पर गौ-बछडे जाने से गोबर ही गोबर हो गया था, इसलिए गोबर की आकृति वाला गोवर्धन का रूप बनाकर गोधूलि के समय में सब स्त्री-पुरुष पूजा करते हैं, परिक्रमा लगाते हैं। दही, धान की खील, बताशा चढाकर रोली चावल से पूजा करके फूल चढाते हैं। ‘मान श्री गंगा श्री हरदेव, गिरिवर की परिक्रमा देव’ कहकर सात परिक्रमा की जाती हैं। गोवर्धन की मूर्ति के पास दही, मथानी आदि भी रक्खे जाते हैं, घी या तेल का दीपक जलाया जाता है। 
